MINUTI  


KAMRA TAD-DEPUTATI


L-ERBATAX-IL PARLAMENT


KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA


LAQGĦA NRU 25


It-Tnejn, 16 ta’ Frar 2026

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Parlament, il-Belt Valletta, fit-3.11 p.m.  

L-Onor. Ian Borg, Deputat Prim Ministru u Ministru għall-Affarijiet Barranin u t-Turiżmu, President tal-Kumitat, ippresieda.

PREŻENTI

L-Onor. Glenn Bedingfield, Segretarju Parlamentari għall-Indafa Pubblika, l-Onor. Darren Carabott, l-Onor. Stanley Zammit, l-Onor. Davina Sammut Hili (sostituta tal-Onor. Omar Farrugia, Segretarju Parlamentari għax-Xogħlijiet Pubbliċi), u l-Onor. Owen Bonnici, Ministru għall-Kultura, Artijiet u Gvern Lokali, kienu preżenti.

MINUTI

Il-Minuti ta’ Laqgħa Nru 24, li saret fid-19 ta’ Jannar 2026,  ġew ikkonfermati. 

Il-Kumitat qabel li dokumenti numri 79 u 80, li ġew ippreżentati fil-laqgħa preċedenti, jittellgħu fuq il-website.

KONDOLJANZI

Il-Kumitat ingħaqad maċ-Chairman sabiex jagħti l-kondoljanzi lill-uffiċjali tal-Uffiċċju Nazzjonali tal-Verifika u lill-familjari tas-Sinjura Esmeralda Galea Camilleri.

MEMORANDUM MIBGĦUT MILL-UFFIĊĊJU NAZZJONALI TAL-VERIFIKA B’RISPOSTA GĦAR-RAPPORT IPPREŻENTAT MILL-AWTORITÀ TAL-ARTIJIET (Dok. 79) F’LAQGĦA  NRU 24 DWAR GOVERNMENT’S RESCISSION OF RESTRICTIONS ON THE SITE OF THE FORTINA HOTEL (Dok. 83) 

Waqt din id-diskussjoni ħadu sehem is-Sur Charles Deguara u s-Sur Keith Mercieca, Awditur Ġenerali u Assistant Awditur Ġenerali, rispettivament, u s-Sur Robert Vella, Kap Eżekuttiv tal-Awtorità tal-Artijiet.



TRASFERIMENT TA’ PROPRJETÀ F’TA’ QALI – NUMERO UNO (Dok. 84)

Il-Ministru għall-Kultura, Artijiet u Gvern Lokali, l-Onor. Owen Bonnici, ippropona din ir-riżoluzzjoni: 

“Billi hija l-politika tal-Gvern li jinkoraġġixxi investiment fit-tul minn operaturi ta’ postijiet kummerċjali sabiex jibqa’ jiġi ġġenerat ġid ekonomiku u sostenibbli.

U billi waħda mill-inizjattivi li ħareġ il-Gvern sabiex jagħti dan l-inkoraġġiment hija l-pubblikazzjoni tal-Avviż Legali 131 tas-sena 2024 (aġġornat b’ Avviż Legali 58 tas-sena 2025) li jittratta regolamenti ta’ għoti ta’ konċessjoni enfitewtika temporanja lill-enfitewta, inkwilin jew operatur ta’ proprjetà kummerċjali tal-Gvern. 

[bookmark: _Hlk200960614]Illi l-Awtorità tal-Artijiet, bħala l-amministratur ewlieni tal-proprjetà kollha tal-Gvern, qiegħda tilqa’  talbiet magħmulin permezz ta’ applikazzjoni on-lajn abbażi tal-avviż legali msemmi.

Illi l-kumpanija Odel Co. Ltd. ressqet applikazzjoni quddiem l-Awtorità tal-Artijiet sabiex tingħata konċessjoni enfitewtika temporanja fuq il-proprjetà kummerċjali li tinsab fi Club Numero Uno ġewwa l-Villaġġ tal-Artiġjanat f’Ta’ Qali, limiti ta’ Ħ’Attard hekk kif delineata bl-aħmar fuq il-pjanta P.D. No.: 184_76_B (Anness Nru: 1), b’qies ta’ 5,435m2. 

Illi Odel Co. Ltd għandha titlu validu ta’ kirja kummerċjali fuq l-art delineata bil-kulur blu fuq il-pjanta annessa (Working Drawing) b’qies ta’ 4,573m2 u mmarkata bħala Anness Nru: 2. Din l-art ġiet mikrija lill-Odel Co. Ltd. għall-użu esklussiv ta’ stabbiliment tal-ikel/catering u bejgħ ta’ souvenirs permezz ta’ ftehim datat it-3 ta’ Awwissu 1976. Il-kirja attwali hija ta’ €32,143.76 fis-sena u tiskadi fil-31 ta’ Mejju 2028. 

Illi s-sit mikri (delineat bil-kulur blu fuq il-Working Drawing), kif ukoll żoni oħra li jammontaw għall-862m2 (murija bil-kulur aħdar fuq il-Working Drawing) li huma okkupati mill-istess kumpanija mingħajr titlu legali validu, jinsabu kolletivament koperti b’permess ta’ żvilupp mogħti mill-Awtorità tal-Ippjanar (PA/7845/22) biex tissanzjona l-estensjonijiet, il-kostruzzjoni ta’ strutturi li jistgħu jitneħħew, it-tined fissi u l-bidliet fid-disinn tal-ambjent fi ħdan il-post tad-divertiment/nightclub eżistenti tal-Klassi 4D ġewwa Club Numero Uno. 

U billi din il-proprjetà taqa’ taħt l-użu kummerċjali Klassi 4D (Stabbilimenti ta’ ikel u xorb fejn it-tisjir huwa permess) u taħt l-użu ta’ diskoteka jew postijiet simili hekk kif definit fl-Ewwel Skeda tal-Avviż Legali 131 tal-2024. 

U billi wara analiżi u pproċessar tat-talba sottomessa minn Odel Co. Ltd, l-Awtorità tal-Artijiet ikkonkludiet illi din it-talba tilħaq il-kriterji meħtieġa skont il-provvedimenti tal-Avviżi Legali 131 tal-2024 u 58 tal-2025. 

Illi għalhekk l-Awtorità tal-Artijiet ikkunsidrat li huwa ġustifikabbli li tingħata konċessjoni enfitewtika ġdida għal ħamsin (50) sena b’ċens annwu ta’ mija, sitta u għoxrin elf, mitejn u tnax -il ewro (€126,212). Dan l-ammont ġie stabbilit permezz ta’ valutazzjoni li saret abbażi tal-Artiklu 8 tal-Avviż Legali 131 tal-2024, fejn iċ-ċens annwu ġie kkalkulat b’rata ta’ tnejn fil-mija (2%) tal-valur liberu u frank li ġie ddeterminat għal sitt miljun, tlett mija u għaxar t’elef, sitt mija u tnax-il ewro (€6,310,612). Ir-rapport ta’ din il-valutazzjoni datat l-10 ta’ Jannar 2025 mill-Periti Veronica Bonavia, Claire Carter u Etienne Magri jinsab hawnhekk anness u mmarkat bħala Anness Nru 3. 

U billi Odel Co. Ltd. jokkupaw żoni addizzjonali adjaċenti b’qies totali ta’ 862m2 mingħajr titlu legali validu iżda koperti b’permess ta’ żvilupp, din il-kumpanija hija obbligata tħallas penali hekk kif deskritt f’Artiklu 6 tal-Avviżi Legali 131 tal-2024 u 58 tal-2025. F’dan il-każ il-penalita tammonta għall-pagament ta’ darba ta’ erba’ mija, wieħed u tletin elf ewro (€431,000).  

Għaldaqstant, l-istess Awtorità tenħtieġ approvazzjoni parlamentari sabiex tagħti konċessjoni enfitewtika ġdida lill-kumpanija Odel Co. Ltd u dan abbażi ta’ Artiklu 7 tal-istess Avviż Legali li jistipula li meta proprjetà soġġetta għall-konċessjoni enfitewtika jkollha qies li jeċċedi l-1,500m2, tali trasferiment għandu jkun soġġett għall-provvedimenti ta’ Artiklu 31(ċ) ta’ Kap. 573 tal-Liġijiet ta’ Malta. 

[bookmark: _Hlk200962234]U billi fl-artiklu 31, sub-artiklu (ċ) ta’ Taqsima III tal-Att dwar Artijiet tal-Gvern (Kapitolu 573), huwa maħsub li art li tkun proprjetà tal-Gvern jew amministrata minnu tistà tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment.

Għaldaqstant huwa b’dan riżolut illi tingħata approvazzjoni parlamentari għall-għoti ta’ konċessjoni enfitewtika ġdida ta’ ħamsin sena kif deskritt aktar ’il fuq, favur Odel Co. Ltd. fuq il-proprjetá delineata bil-kulur aħmar fuq pjanta P.D. Nru.: 184_76_B, skont il-kundizzjonijiet fl-abbozz ta’ kuntratt hawn anness (Anness 4).”.

Wara introduzzjoni mill-Ministru saret diskussjoni dwar ir-riżoluzzjoni, li fiha ħa sehem ukoll is-Sur Robert Vella, Kap Eżekuttiv tal-Awtorità tal-Artijiet.

Iċ-Chairman imbagħad għadda sabiex ipoġġi l-mistoqsija fuq ir-riżoluzzjoni, u din għaddiet b’mod unanimu. 

Għalhekk, skond Kapitlu 573 tal-Liġijiet ta’ Malta, din kellha tiġi riferita lill-Kamra għall-vot mingħajr diskussjoni.

TRASFERIMENT TA’ PROPRJETÀ DWAR REGOLARIZZAZZJONI U TRASFERIMENT TA’ PROPRJETÀ – RAMLA BAY RESORT (Dok. 85)

Il-Ministru għall-Kultura, Artijiet u Gvern Lokali, l-Onor. Owen Bonnici, ippropona din ir-riżoluzzjoni: 

“Billi hija l-politika tal-Gvern li jippromovi s-settur turistiku bħala wieħed mill-pilastri ewlenija fil-kuntest soċjo-ekonomiku Malti dan billi jikkontribwixxi b’mod sostanzjali fil-ħolqien tal-ġid u l-impjiegi. 

Billi l-Gvern ta’ Malta huwa sid l-art fejn tinsab il-lukanda Ramla Bay Resort ġewwa l-Mellieħa, flimkien mal-faċilitajiet ta’ madwarha, li tkopri area approssimattiva ta’ 21,390 metru kwadru, hekk kif muri bl-aħmar fuq il-pjanta L.D. Nru: 115/65 (Anness 1). 

Billi skont kuntratt ippubblikat min-Nutar Dr Anthony Attard, fil-15 ta’ April, 1966, din l-art ingħatat b’enfitewsi temporanja għall-perjodu ta’ mija u ħamsin (150) sena, b’effett mid-data tal-istess att, b’ċens annwu ta’ mitejn u tlieta u tletin ewro (€233). Illi l-enfitewsi temporajna ingħatat lill-kumpanija Holden Group, minn hawn ‘il quddiem imsejħa bħala l-enfitewta, esklussivament għall-iżvilupp turistiku.

Illi minbarra l-għotja enfitewtika, inħarġet konċessjoni lill-istess kumpanija fit-22 ta’ Frar, 1968, li tippermettilha tokkupa l-art ta’ mal-plajja mmarkata bl-isfar fuq L.D. Nru: 276A/66 (Anness 2). Din il-konċessjoni ngħatat għall-użu relatat mat-turiżmu, b’rata fissa ta’ seba’ ewro (€7) fis-sena, u li bħala kundizzjoni kellha tinkludi passaġġ għall-pubbliku li għandu jinżamm aċċessibbli f’kull ħin.

Billi f'Settembru 2022, l-enfitewta ingħata permess mill-Awtorità tal-Ippjanar [PA/02943/19] biex titwaqqa' l-lukanda, jitħaffer is-sit, u tinbena lukanda ġdida tal-Klassi 3B bil-proġett jinkludi wkoll faċilitajiet ta’ ġinnasju, ċentru tal-għadis u faċilitajiet tal-isports tal-ilma, ħwienet, bars, ristoranti, u kumditajiet addizzjonali bħal pixxini ta’ ġewwa u ta’ barra, u żona ta’ parkeġġ. 

Billi l-enfitewta talab sabiex it-titolu li għandu jigi estiż sabiex jinkludi ż-żona kollha koperta mill-permess tal-ippjanar kif spjeġat aktar ‘il fuq, inklużi żoni li bħalissa qed jintużaw mingħajr titolu legali u li jenħtieġu regolarizzazzjoni.

Illi, f’konformità ma’ P.D. Nru: 115_65_2_A (Anness 3), ser jiġu esklużi u rritornati lura lill-Gvern żoni mhux użati (Siti Nru. 1 sa 4, mmarkati bl-aħdar), u li ġew ivvalutati dawk iż-żoni addizzjonali li jenħtieġu jiġu regolarizzati (Siti A sa D, mmarkati bil-blu) u nkluzi fl-enfitewsi l-ġdida u kif ukoll dawk iż-żoni mogħtija b’encroachment.  Il-pjanta mehmuża turi wkoll il-passaġġ pubbliku illi jrid jibqa’ dejjem aċċessibbli f’kull żmien.

Illi dawn ir-reviżjonijiet ma jinvolvu l-ebda żvilupp addizzjonali jew akkwist ta’ art lil hinn minn dak li kien approvat fil-permess tal-ippjanar.  U peress li l-enfitewta mhux ser jingħata l-ebda estensjoni iktar minn dak li diġà ngħata abbazi ta’ encroachment, il-proċess ta’ deklassifikazzjoni tal-art ta’ mal-plajja (foreshore) mhux ser ikun meħtieġ lanqas.  Fil-fatt, l-istess art li tinkludi l-bajja u li ser tingħata b’encroachment, qabel kienet in-parti nkluża fiċ-ċens. 

Billi wara li ġew ikkunsidrati aspetti varji,  inkluż modifiki fil-konċessjoni enfitewtika eżistenti mogħtija għall-bini ta’ lukanda mmirata għall-iżvilupp turistiku, flimkien mal-inkorporazzjoni ta’ żoni addizzjonali illi bħalissa huma okkupati mingħajr titolu legali validu, il-Periti inkarigati mill-Awtorità tal-Artijiet, bl-assistenza ta’ ditta ta’ awdituri indipendenti, iddeterminaw illi ċ-ċens annwu tal-art tal-estensjoni riveduta tal-konċessjoni enfitewtika attwali (indikata bl-aħmar) tammonta għal mitejn u sitta ewro u tmienja u ħamsin ċenteżmu (€206.58).  Illi din il-valutazzjoni, datata 14 ta’ Ottubru 2024 (Anness 4), tistabbilixxi wkoll illi ċ-ċens annwu taż-żoni li ser jigu regolati ġiet ikkalkulata għal ħamsa u tmenin elf, seba’ mija u disgħa u ħamsin ewro (€85,759).

Illi l-konċessjoni b’titolu ta’ encroachment (indikat bl-isfar) ġiet stmata għal mija disgħa u ħamsin elf, tliet mija u ħamsa u għoxrin ewro (€159,325) fis-sena.  U billi l-penali għal okkupazzjoni illegali ta’ żoni mingħajr titolu legali validu mis-sena 2012 (Siti A sa D, indikati bil-blu), jammonta għal miljun u tnejn u tletin elf, erba’ mija u ħdax-il ewro (€1,032,411). Illi dan l-ammont dovut għandu jitħallas permezz ta’ għaxar pagamenti annwali ndaqs, bl-ewwel wieħed jitħallas immedjatament mal-iffirmar tal-att mill-enfitewta favur il-Gvern ta’ Malta.

Billi r-regolarizzazzjoni proposta tal-art, koperta minn permess tal-ippjanar, se tiżgura li ż-żoni kollha okkupati bħalissa mingħajr titolu legali jiġu kkunsidrati kif xieraq.  Illi l-Gvern se jibbenefika minn żieda fid-dħul permezz tal-ommissjoni ta’ żoni li ma jistgħux jintużaw (Siti Nru. 1 sa 4), il-valutazzjoni u l-għoti ta’ konċessjonijiet ġodda (Siti A sa D), u l-aġġornament sostanzjali tal-valur tal-encroachment, filwaqt li jinżamm l-aċċess għall-pubbliku u s-sigurtà tal-istess mingħajr il-ħtieġa ta’ akkwist jew żvilupp ta’ art addizzjonali.

U billi fl-artiklu 31, sub-artiklu (ċ) ta’ Taqsima III tal-Att dwar Artijiet tal-Gvern (Kapitolu 573), huwa maħsub li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment.

Huwa b’dan ir-riżolut illi (i) jiġu tterminati l-partijiet tal-enfitewsi kurrenti mill-konċessjoni kif deskritt aktar ‘il fuq u (ii) tingħata enfitewsi ġdida għaż-żoni li preżentement huma okkupati mingħajr titolu.  Il-konċessjoni riżultanti tagħlaq fl-istess terminu tal-konċessjoni eżistenti u cioè fit-22 ta’ Frar, 2116, favur Holden Group fuq il-proprjetà magħrufa bħala Ramla Bay Resort, skont il-pattijiet u l-kundizzjonijiet fl-abbozz ta’ kuntratt hawn anness (anness 5).”.

Saret introduzzjoni mill-Ministru u wara saret diskussjoni li fiha, minbarra l-Membri tal-Kumitat, ħa sehem ukoll is-Sur Robert Vella, Kap Eżekuttiv tal-Awtorità tal-Artijiet.



Id-diskussjoni dwar din ir-riżoluzzjoni kienet interrotta u baqgħet aġġornata. 

Fil-5.10 p.m. il-Kumitat aġġorna għal data li kellha tiġi kkomunikata aktar tard.








							ANNA BRINCAT
							SKRIVANA TAL-KUMITAT

